
Concerts e presentaziun dil disc cumpact
Ils chors d’affons da Sumvitg e Surselva sepresentan alla tribuna

■ (anr/hh) Il Chor d’affons Surselva ed
il Chor d’affons dalla vischnaunca da
Sumvitg sepresentan ils proxims dis a
dus concerts. D’udir ein las duas for-
maziuns a Sumvitg ed a Vella. Il me-
dem mument presenta la Surselva Ro-
montscha il disc cumpact realisaus en
collaboraziun cun ils dus chors. Las
duas formaziuns ein sepreparadas quest
atun intensivamein per ils dus concerts
da dumengia proxima e dumengia ad
otg. El rom da quellas preparativas ei era
vegniu realisau in disc cumpact. Ils dus
chors contan sin quel las 24 canzuns pu-
blicadas el cudisch «Canzuns pil temps
da Nadal». Quei cudisch ha la Surselva
Romontscha ediu e presentau igl onn
vargau. Las canzuns ein dedicadas tuttas
allas fiastas per la fin, respectivamein
l’entschatta digl onn: Advent, Sontga-
clau, Nadal e Buania. Als concerts dils
chors d’affons dalla Surselva e dalla vi-
schnaunca da Sumvitg presenta la Sur-
selva Romontscha quei disc cumpact
ch’ei vegnius registraus en la Fermata a
Falera en stretga collaboraziun cun Ra-
dio e Televisiun Rumantscha. Ils dus
chors vegnan accumpignai dalla band
Clamür.

Dus projects per onn
Il Chor d’affons Surselva ch’ei sut la di-
recziun da Rilana Cadruvi ei vegnius
fundaus avon siat onns e dapi lu sepre-
senta el regularmein alla tribuna. Dus
projects per onn ein la regla per la for-
maziun che dumbra 27 affons e giuvenils
dalla emprema classa primara entochen
el scalem superiur dalla Foppa e dalla
Lumnezia. En blocs da primavera ed
atun seprepara il chormintgamai per sias
presentaziuns. «Nus havein dau concerts

tradiziunals, mo era tals en cumbinaziun
cun teater», di la dirigenta emusicista Ri-
lana Cadruvi che habitescha a Schluein.
Il chor che conta canzuns en differents
lungatgs sepresenta denton era sin invit
tier autras occasiuns. Aschia eis el era gia
staus d’udir ad Isny en Germania en col-
laboraziun cun in chor da leu.

Dall’entira Cadi
Il Chor d’affons dalla vischnaunca da
Sumvitg ei sesviluppaus ils davos onns ad
in chor cun giuvnas cantaduras e giuvens
cantadurs da Trun entochen Tujetsch. Il
mument dumbra la formaziun 38 dels.
Sco il chor d’affons Surselva sepresenta era
quel da Sumvitg regularmein alla tribuna,
seigi el rom da concerts tradiziunals ni era
musicals. Il project dil concert communa-
bel cun il chor dalla Surselva ei sedaus en
connex cun l’idea da registrar ils tocs dil

cudisch «Canzuns pil temps da Nadal».
«Nus havein viu ualti spert ch’in chor per-
sul fuss bunamein staus surcargaus cun
tuttas 24 canzuns e per quei motiv ei la
collaboraziun dils dus chors sedada», di la
dirigenta dil Chor d’affons dalla vi-
schnaunca da Sumvitg, Flavia Walder-
Hublard da Sevgein. Als concerts a Sum-
vitg e Vella contan ils dus chors separada-
mein, entgins tocs denton era commun-
ablamein. La collaboraziundallas duas di-
rigentas ei nuncumplicada. Co savess ei
esser auter tier duas musicistas e cantadu-
ras profiladas dil Cantus Firmus Surselva.

Ils concerts han liug dumengia, ils 27 da no-
vember 2011 allas 17.00 ella baselgia parochia-
la a Sumvitg e dumengia, ils 4 da december
2011 allas 17.00 ella baselgia da Pleif a Vella. Il
disc cumpact ed il cudisch da canzuns san
vegnir retratgs da Surselva Romontscha,
Rino Darms, Myrthenweg 41, 7000 Cuera.

Las dirigentas dils dus chors d’affons Flavia Walder-Hublard (seniester) e Rilana Cadruvi
Scherrer. FOTOS H. HUONDER/MAD

■ NUA EI QUEI? – LEGN DIL MEINS

Da stgir e freid vegnan las ideas
(anr/sr) Cul legn dil november mein nus
el temps d’advent ed en buca ditg eis ei
gia uras pil davos legn da quest onn. Oz
havein nus denton aunc da presentar la
soluziun dil legn digl october che pur-
tava il tetel «dadens e dado». Tuts par-
ticiponts dil legn han saviu ch’ei setracta
da Pardomat. Sco gia il tetel di dat ei dus
uclauns cul num Pardomat, in secloma
Pardomat dadens (legn) e s’auda tier la vi-
schnaunca da Mustér, e l’auter uclaun ha
num Pardomat dado e s’auda tier la vi-
schnaunca da Sumvitg.

Denter ils uclaunsdaPardomatdadens
e Pardomat dado sesanflan ils cunfins dal-
las vischnauncas da Sumvitg e Mustér. A
Pardomat arriv’ins neu dalla Via Sursilva-
na trasMadernal e sur la punt nova vi. Da
Pardomat meina ina via da colligiaziun a
Cavardiras. Silla via da velos contonschan
ins era Pardomat vegnend neu da Cum-
padials/Falens. A Pardomat sco a Mader-
nal dat ei ina caplutta. Pli baul, cu las vias
da colligiaziun eran aunc buc aschi bunas,
mavan ils affons da Pardomat a Cumpa-
dials a scola. Il numPardomat secumpona
dil dus plaids latins «pratum» (prau) e
«domus» (casa).

Nus havein retschiert ina pulita pluna
cartas postalas cun in tschuat bials sujets,
salids e perfin enqual anecdota. Il vischin
da Falens, Gion Antoni Deflorin, scriva
dalla casa Grisot che seigi vegnida trans-
portada igl onn 1886 da Pardomat dado
a Pardomat dadens. El seregorda era d’ina

veglia detga che pretendi ch’il dargun da
Pardomat mavi d’in temps dadens la ca-
pluta da sogn Antieni giu. Biaras e quasi
tut mo bialas regurdientschas da Pardo-
mat ha Irena Caduff ch’ei carschida si en
quei pign uclaun. Ella hagi passentau leu
ina bellezia affonza ed ina aventurusa giu-
ventetgna.Ensemen cun ses treis fargliuns
pli giuvens e culs vischins hagi ella fatg
beinenqual lumparia. Sper il segidar el
puresser erien ei era fetg sportivs, devien
bia ballapei, mavien cun velo e pli tard
cun mopeds. Mintga dumengia enda-
maun fuvi ei dad ir si Cavardiras a messa,
secapescha a pei ed era sch’ei havevien
aunc strusch viu il letg suenter la sortida.
«Che nus havevan igl unviern duront dus
meins negin sulegl era mai curdau si a mi
da gliez temps», scriva IrenaCaduff.Quei
seigi denton semidau ussa ch’ella hagi il

privilegi d’astgar habitar ella vischnaunca
cul secund bia sulegl dall’entira Svizra,
numnadamein silla bellezia spunda sule-
gliva da Morissen: «Jeu fagess vess da tur-
nar anavos ussa.»

Legn dil november
Per far la fotografia pil legnda questmeins
essan nus stai dalla vart sulegliva. Il vitget
che nus tscherchein sesanfla denton dalla
vart dretgadilRein.Ussaha la grondapart
dil vitg buca sulegl pli e la purgina resta
dalla damaun tochen la sera. En quei vi-
tget ha ei ina scola primara per entginas
classas dalla vischnaunca tier la quala il
vitg s’auda, ina stizun e schizun duas
ustrias. Plirs habitonts han fundau ina fa-
tschenta e porschan plazzas da lavur. El
vitget vivan era enzacontas famiglias da
purs cun ideas ordvart innovativas. Ils ha-

bitonts tgiran il contact e la cultura cun
agid da pliras uniuns ed occurrenzas.
Quei liug ha plinavon dau da discutar pli-
ras ga pervia dall’illuminaziun, ni plitost
pervia dalla stgiraglia perquei che la gron-
da part dils habitonts giavischa negina il-
luminaziun dil vitg. Tgisà sche la stgira-
glia e la ferdaglia han in’influenza silla
creativitad e las ideas innovativas? Quei
stuess ins forsa perscrutar, mo fatg ei era
che plirs scribents e poets ein naschi e car-
schi si en quei vitget.

Tgi che sa nua che quei ei duei scriver
la soluziun sin ina carta postala e tarmetter
ella entochen ils 16 da december 2011 a:
La Quotidiana, Susi Rothmund, 7176
Cumpadials. La soluziun vegn publicada
ils 30 da december cul proxim legn. Em-
blidei buca da scriver silla carta vies num
e l’adressa cun numera da telefon. Las

cartas cun rispostas gestas vegnan ella ca-
piala ed ei vegn tratg la sort pils premis
sponsurai dallas Pendicularas Breil (duas
cartas dil di), dalla Südostschweiz SA (1
abonnament dad in onn da La Quotidia-
na per regalar vinavon) e differents cu-
dischs per affons e carschi. Bien cletg ed
engraziel gia ordavon per Vossas historias
ed anecdotas.

■ Ils 7 da december decida la radu-
nonza da vischnaunca da Laax da-
vart l’iniziativa che less puspei intro-
ducir en scola il sursilvan enstagl dil
rumantsch grischun sco lungatg
d’alfabetisaziun. Nus, ina gruppa da
giuvnas e giuvens da Laax, essan pe-
schuadi che ton igl idiom sco era il lun-
gatg da scartira unificau san viver fetg
bein in cun l’auter.

Il romontsch schai a cor als da Laax.
Buc il davos ei quei era vegniu francau
ella lescha da vischnaunca ed el maletg
empalont ch’ei vegnius elaboraus ed
approbaus dalla populaziun ils onns
2004/2005. En queimuossavia ei p. ex.
era vegniu decidiu che nossa vi-
schnaunca duess surprender ina rolla
da piunier arisguard il rumantsch gri-
schun. E quei ei lu era succediu, buc il
davos entras introducir il rumantsch
grischun sco lungatg d’alfabetisaziun
en scola. Nus lein ch’il romontsch – il
lungatg e la cultura – seigi dapli chemo
folclora: Dapli che «Stai si defenda» e
dapli che «Chara lingua da lamamma».
Era quella cultura lein nus mantener,
denton drova ei uss il slontsch necessari
per far il pass el mund modern. Lein
dar ina schanza al rumantsch grischun
che porscha a nus tuts – e particular-
mein a nossa giuventetgna – la pussei-
vladad da far quei pass. Sursilvan ei nies
lungatg dil cor che nus discurrin en fa-
miglia e sin via, che nus duvrein per
cantar e per far teater. Rumantsch gri-
schun ei il lungatg dil paun che nus em-
prendein en scola, che arva portas pil

studi, per la professiun e che dat alla
Romontschia la pusseivladad da sepre-
sentar sur ils cunfins linguistics sco ina
unitad. Nus essan giuvens e cun
slontsch lein nus s’engaschar che Laax
resti era el futur ina vischnaunca ch’ei
loscha da sias tradiziuns, che sustegn
ideas innovativas e che drezza l’egliada
en emprema lingia viers il futur e buca
mo viers il vargau.

Il rumantsch grischun ei ina gronda
schanza e perquei lein nus che nos sco-
lars hagien vinavon la pusseivladad
d’emprender quel – era perquei ch’ils
mieds d’instrucziun ed agids linguistics
sco p. ex. il program da correctura ni il
pledari online ein instruments ch’ins
savess mai e pli maimetter a disposiziun
en quella qualitad en tut ils idioms. Per-
quei schein nus cun perschuasiun: Gie
al rumantsch grischun – Na alla inizia-
tiva che vul bandischar quel dalla scola.

Per il comite «Pro rumantsch Laax»:
Giacun Coray

Ils victurs
1. premi: Ueli Caduff, Morissen
(duas cartas dil di dallas Pendicu-
laras Breil).
2. premi: Georgina Andreoli,
Glion (in abonnament dad in
onn da LaQuotidiana per regalar
vinavon).
3. premi: Flavio Steger, Cuera (1
cudisch regalaus da Südost-
schweiz SA).

Malgrad il rasant svilup turistic ei la vi-
schnaunca da Laax restada ina vi-
schnaunca romontscha. LQ


